
 Трэцяга лістапада споўніцца сто сорак год з дня нараджэння Якуба Коласа — 

класіка сусветнай і беларускай літаратуры, аднаго з заснавальнікаў новай беларускай 

літаратуры і сучаснай літаратурнай мовы, народнага паэта Беларусі, перакладчыка, 

педагога, грамадскага дзеяча.  

ГОЛАС  

ПЕДКАЛЕДЖА 

 
Магілёўскі дзяржаўны ўніверсітэт імя А. А. Куляшова 

Горацкі педагагічны каледж 



О, як бы я хацеў спачатку 
Дарогу жыцця па парадку 
Прайсці яшчэ раз, азірнуцца, 
Сабраць з дарог каменні тыя, 
Што губяць сілы маладыя, -  
К вясне б маёй хацеў вярнуцца. 
                                 Якуб Колас 
 

Радзіма Якуба Коласа 

 

Акінчыцы. Ласток. Смольня. 
Мікалаеўшчына... Родныя мясціны народнага 
паэта Беларусі Якуба Коласа, калыска яго 
натхнення. 

У Акінчыцах бацька Коласа служыў 
лесніком. Сям’я Міхала Міцкевіча пражыла тут 
два гады. З панскае ласкі Міхалу давялося 
перабірацца на новае месца — ва ўрочышча 
Камора, недалёка ад Мікалаеўшчыны, дзе жылі 
бацькі і родныя — малазямельныя сяляне. 

Праз два гады былі новыя пярэбары. На 
гэты раз бліжэй да Стаўбцоў, на леснічоўку 
Ласток (другая назва — Сухоншчына). У 
Ластку Міцкевічы жылі з 1885 па 1890 год. З 
Сухоншчыны сям’я перабралася ў леснічоўку 
Альбуць. Як успамінаў сам Колас, Альбуць 
запомнілася найбольш яскрава. 

“...Нечакана лес расступіўся, і вачам 
адкрылася зялёная паляна. Лугавіна. Кусты 
алешніку. Добра прыгледзеўшыся, убачыш між 
алешніку і кустоў невялічкую рачулку і праз яе 
дашчаты масток, па якім можна прайсці да 
леснічоўкі. Хата, хлевушок, студня, невялічкі 
гародчык. 

Вакол паляны вячысты лес. Справа 
магутны, разгалісты дуб. Пад гэтым дубам 
гулялі Кастусь, яго браты Уладзя, Алесь і 
Юзік.”  

Альбуць — непаўторны Коласаў свет, які, 
дзякуючы таленту мастака, стаў нам блізкім і 
родным. 

Кажуць, паэт — дзіця прыроды. Калі гэта так, то менавіта Наднямонне нарадзіла 
Коласа. Ходзіш па гэтых, здаецца, даўно знаёмых табе альбуцкіх сцежках, удыхаеш лясны 
водар і, як зачараваны, услед за паэтам паўтараеш: 

...Чым так прыкованы я 

К вам, мае ўзгорачкі роднага поля, 

Рэчкі, курганы, лясы…. 



“…Жыў сабе сялянскі хлапчук, пасвіў кароў на палянах у 
хвойніку, бегаў з белай торбачкай за плячыма ў школу па 
беразе Нёмана – і раптам гэты басаногі Костусь адчуў 
сябе паэтам і назваўся Якубам. 

 Сын палясоўшчыка Міцкевіча, не паквапіўшыся на 
гучнасць і вядомасць гэтага прозвішча, прыняў 
сціплейшае і непрыкметнейшае – Колас. І стаў ім, і не 
стаптаў яго ў руні жорсткі капыт часу, не падцяла 
нявыкалашаную сцябліну каса забыцця, не пабіў град 
знявагі, не зламаў віхор падзей. Колас выспеў, выдужаў, 
вырас у з’яву…”                 

Максім Лужанін 

Бацька Якуба Коласа 

“… Бацька мой – Міхал Казіміравіч – вельмі дужы, 
шырокі ў плячах, цягавітага заводу чалавек… Валасы 
чорныя, кучаравыя…. Няўпынная рупнасць і клопат жылі 
ў яго істоце. 

 Цэлы дзень, а то і ноч бадзяецца па лясных сцежках, 
а прыйдзе ў хату, памыецца, пасёрбае чаго-небудзь і не 
можа ўседзець на месцы. Тупае, пачынае рабіць парадак 
на панадворку, хоць кол які ўваб’е ў плот.  

…Бацьку няміла было леснікоўства, цягнула праца на 
зямлі. Пільнуй панскае дабро, а ў князя Радзівіла яно і так 
з горла лезла, не вартуючы. А галоўнае, што сам бацька, 
бесхацінец, амаль жабрак, у вачах сялян выглядаў 
панскім сабакам. Выганяй маладзіц з лесу, каб грыбоў ці 
ягад не збіралі, калі не купілі ў каморы білета на збор. Не 
спускай вока з лесу, бо дзе-небудзь ад ладнага дубка ці 
хвойкі застанецца толькі лысы пянёк. 

 Даводзілася бацьку і сякеры адбіраць, і пад штраф 
людзей падводзіць. Сварыўся ён з людзьмі, і, мусіць, 
аднойчы збілі яго. Не скардзіўся, нічога не сказаў у хаце. 
Пастагнаў уночы…, а раніцаю павалокся на абход. 

… Баяліся бацьку і паважалі, бо ён ніколі лішняй крыўды 
не рабіў. Злавіўшы ў лесе парубшчыкаў з фурманкай, 
гужоў не сек, не здзекаваўся, як іншыя леснікі. Затое і 
адкупіцца ад яго залатоўкай ці паўквартай таксама не 
ўдавалася. “Ідзі ў камору і купі сабе столькі пнёў, колькі 
высек, - казаў ён вінаватаму. – Прынясеш квіт, тады 
забірай, а я пакуль што памаўчу. А не прынясеш – нам 
абодвум бяда будзе”. 

 Таму, відаць, і людзі не міналі нашых леснічовак. 
Заўсёды назбірвалася поўная хата: і плытагоны, і 
мікалаўцы, і леснікі…”. 

З кнігі М. Лужаніна “Колас расказвае пра сябе” 



Слова пра маці 

 “Маці – Ганна Юр’еўна – была з роду Лёсікаў. 
Мяне заўсёды вабілі і крыху палохалі матчыны вочы. 
Добра яны глядзелі на нас, малых, але нібы 
наскрозь.Таму, калі мы рабілі якую-небудзь шкоду і 
маці пачынала дашуквацца вінаватага, лепей было 
прызнацца самому. Зірнеш ёй у вочы і зразумееш: маці 
ўсё ведае і так, а дапытваецца, бо хоча, каб ты сказаў 
праўду. 

 І другое, што ўражвала больш за ўсё: матчын 
голас. Нават калі яна сварылася на нас і пачынала 
ўшчуваць, голас не траціў мяккасці і дабраты. Я вельмі 
любіў, як яна спявала… Управіўшыся з чарнейшаю 
работай па хаце і па гаспадарцы, маці садзілася, як на 
адпачынак, за верацяно або за шытво. Яна спачатку 
абзывалася ледзь чутна, тонка-тонка, як шчыгол, прабуючы голас, ці не ахрыпла 
часам за ноч. Потым матчына песня бралася ў сілу і запаўняла хату. 

 Спявала маці, калі дома не было мужчын, бацькі і дзядзькі. Ці то саромелася яна, 
ці то лягчэй было ёй думаць, успамінаць дзявочыя гады пад той просценькі напеў. А 
ўлюбёная матчына песня расказвала пра нешчаслівае каханне, і галоўнаю асобаю, 
разлучнікам, выступаў Нёман.  

 Маці амаль не карала нас, хіба што хто-небудзь з дзяцей не хацеў маліцца або 
мыцца перад нядзеляю. Тады яна развязвала фартух і даставала паўразамі па вушах. 
Ратавацца даводзілася на печы ў далёкім кутку, за комінам. Туды яна не лазіла, але 
гразіла: “Чакай адно! От пагляджу я, ці ўседзіш ты на печы, калі скварак на вячэру 
напяку”. 

 Работы ў маці ставала: дзяцей было васьмёра, значыць, з дарослымі (а з намі 
ўвесь час жыў дзядзька Антось) за стол садзілася нішто сабе дружына. Апрача таго, 
трэба было абшыць і абмыць усю гэту плойму. Гаспадыня і прысесці не мела часу…” 

                                              З кнігі М. Лужаніна “Колас расказвае пра сябе” 

 

 



Якуб Колас пражыў да немаладых гадоў. У сорак 
чатыры гады яму было прысвоена ганаровае званне 
народнага паэта Беларусі. Трыццаць гадоў ён, бацька 
беларускай літаратуры, як яго называлі ўжо пры жыцці, 
насіў гэтае званне. Акадэмік АН БССР, з 1930 г. Колас быў 
яе віцэ-прэзідэнтам. І жыў ён непадалёк ад акадэміі, у доме 
паміж соснаў. Кожную ранічку з кійком – спадарожнікам 
немаладых ужо сваіх зімаў і летаў – спускаўся ён з 
нізенькіх прыступкаў на асфальтаваную сцежку – пад 
сосны: паслухаць іх шум, зірнуць з-пад іх навісі ў неба. Ці 
аб тым жа сведчаць сонца, блакіт, хмаркі ці зоры, 
срабрысты Млечны Шлях, аб чым папярэджвае дрыготкая 
стрэлка барометра, які вось ужо каторы год стаіць на яго 
пісьмовым стале? 

Пад вокнамі ж Коласавага гарадскога 
двухпавярховага дама, ля соснаў, што па яго просьбе не 
кранула піла, не паранілі кельмамі будаўнікі, звычайна з 
году ў год рунела, кусцілася, ішло ў трубку, каласілася, 
красавала і налівалася спелым зернем сеянае паэтам жыта.  

І першымі словамі вітання віцэ-прэзідэнта, акадэміка 
былі словы пра надвор’е – клопат пра дождж, калі сушыла, 
пра пагоду, калі залівала. Бо ў віцэ-прэзідэнце і акадэміку 
жыў патомны селянін, сын не толькі лесніка, але і 
беларускага лесу, жыў чалавек, што нездарма абраў у 
літаратуры сваім галоўным псеўданімам слова “колас”. 

Сосны і жыта, - ён выйшаў 
з іх, сярод іх нарадзіўся, 
жыць без іх не мог. 
Найперш яны былі для яго 
сімваламі Радзімы – 

памяццю маленства, леснічовак, мікалаеўскіх бароў і 
палеткаў, якія, апетыя ім, сталі для беларусаў песнямі аб 
Радзіме ўвогуле. Сосны і колас былі для яго і 
натуральнымі сімваламі вечнасці.Такімі ж сімваламі 
вечнасці былі для яго дубы – тыя, што дасюль 
памятаюць яго, у Альбуці, і тыя, якія ён сам пасадзіў там.  

  

 

Якім быў Якуб Колас 



“Усе паэты з маленства”, - не без рацыі гаварыў 
Сент-Экзюперы. З альбуцкага, ляснога, 
наднёманаўскага маленства і Якуб Колас. Пачатак ХХ 
стагоддзя. Ён як бы ўжо спрыяў гісторыі беларускай 
літаратуры: ва ўсякім выпадку гэты час захаваў 
успаміны старэйшых і малодшых братоў і сясцёр 
Якуба Коласа пра маленства вялікага паэта, захаваў 
успаміны яго многіх сучаснікаў. 

З успамінаў сястры Юзі: 

“…Ён быў яшчэ зусім малы, калі напрадвесні 
сядзеў, сядзеў над ямінай, у якую збеглася талая вада, 
і раптам уваліўся ў яе. Выцягнуў малечу дзядзька 
Пятрусь, калі выпадкова праходзіў міма. Кастусь 
гаварыў, што хацеў злавіць яшчарку. 

…Пасе кароў, а пасля ў хаце апавядае, як птушкі 
спявалі. А то – малым яшчэ зусім быў – палез на 
страху, каб лепей было чутно спеў птушак. Страха 
была з гонты, і Кастусь паляцеў наніз. Маці за 
калошыну злавіла, а то б разбіўся”. 

 

З кнігі М. Лужаніна “Колас расказвае пра сябе”: 

“Вось як мне ўяўляліся тады дні тыдня. 

Нядзеля – поўная шпулька белых нітак. Гэта, 
відаць, таму, што маці ў гэты дзень не бралася за 
шытво і не адрывала нітак, а застаўляла сваю 
скрыначку з іголкамі, гузікамі і шпулькамі высока на 
паліцу. 

Панядзелак – такая самая шпулька, але без 
нітак… 

Аўторак – на гліняным белым кубку сіняя 
плямка – фабрычная марка…” 

Як бачым, навакольны свет будучы паэт 

успрымаў своеасабліва – як паэт – зрокава, слыхава. 

Яму бачылася, напрыклад, яшчарка там, дзе толькі па

-асабліваму блішчэла, зіхацела пад яркім сонцам 

весняя вада.  

Кожны дзень у яго меў свой зрокавы сімвал, у 

істоце сваёй выяўляючы паэтычную прыроду 

пераасэнсавання будучым паэтам рэчаў знешняга 

свету.  

Успаміны пра Якуба Коласа 

 



А цяга да слухання жаўранкаў – любоў да жывых гукаў 
прыроды – гэта таксама выяўляла асаблівасць душэўнага 
складу здольнага сялянскага сына, які на ўсё жыццё з 
маленства палюбіў не толькі спеў жаўрука, але і глухое 
вуркатанне навальнічных хмар, пошум лесу, дубоў, белыя 
крылы буслоў, булькатанне веснавых ручаёў і інш. 

Якім ён быў, малы Кастусь, на ўлонні прыроды, ці не 
пра гэта сам паэт расказаў потым , паэтызуючы ў сваёй паэме 
“Сымон-музыка” самыя першыя дзянькі маленькага героя-
музыкі, што так заваблены гукамі зямлі, так адушаўляе яе, не 
ведаючы яшчэ, што сам ён – музыка. 

Незвычайнасць здольнасцей сына Костуся, можа, 
першым усвядоміў яго бацька, калі за першы прачытаны яму 
малым Костусем уласны верш “Вясна” даў сыну першы ў 
жыцці яго ганарар – сярэбраны, ой, які дарагі для 
дарэвалюцыйнага селяніна рубель, калі для адукацыі сваёй 
дзятвы наймаў “дарэктара”, калі выпраўляў Костуся ў 
семінарыю. 

Заўважылі, што не такі Костусь, як яны, і яго старэйшыя 
браты – Уладзік і Алесь. 

З успамінаў брата Уладзіка: 

“… Мы трое, я – старэйшы, Алесь і самы малодшы – 
Костусь, паслі кароў. Я і Алесь, дык мы ўсё разам, - бегаем, 
гуляем, а Костусь – не. 

Памятаю, як цяпер. Паслі мы над Нёманам. А 
наводшыбе ад лесу стаяла старадрэвіна – адзінокая сасна з 
буслянкай. Костуся няма, няма, а то вылазіць з хмызняку і 
пытаецца, ці прачытаць нам верш, сам, кажа, напісаў. Мы не 
верылі, смяяліся з яго, бо ён шмат чытаў, дык думалі, што 
вычытаў, і хоча нас падмануць. А Костусь глядзіць на 
старадрэвіну і стаў чытаць: 

Сядзіць бусел на сасне, 

Нос панырыўшы к зямле…” 

На жаль, Уладзімір Міхайлавіч Міцкевіч запомніў толькі 
першыя два радкі ці не ўвогуле першага з напісаных Якубам 
Коласам вершаў. Уладзімір Міхайлавіч сведчыў, што яго 
брату, будучаму паэту, было тады, калі ён чуў гэтыя радкі пра 
бусла, 10 – 12 год. … Цяга да паэтычнага слова абудзілася ў 
Якуба Коласа ў самым раннім маленстве – абудзілася з яго 
яшчэ не ўсвядомленай любоўю да роднай прыроды, да людзей, 
да таго, што ўвойдзе ў яго натуру на ўсё жыццё. 

З кнігі М. Лужаніна “Колас расказвае пра сябе” 

Успаміны пра Якуба Коласа 



Колас - педагог 

Якуб Колас быў таленавітым педагогам-практыкам і тэарэтыкам, які ўнёс значны 
ўклад у справу выхавання і навучання дзяцей. Ён з’яўляецца аўтарам “Другога чытання 
для дзяцей беларусаў”, хрэстаматыі для вучняў пачатковай школы. 

Працу над кнігай пісьменнік пачаў у 1906 годзе, калі, зволены з пасады настаўніка 
за ўдзел у нелегальным настаўніцкім з’ездзе, часова жыў у леснічоўцы Смалярня. Кніга 
была закончана ў 1908 годзе, а ў 1909 годзе, калі аўтар знаходзіўся ў Мінскім астрозе, 
“Другое чытанне…” было надрукавана ў Пецярбургу выдавецтвам “Загляне сонца і ў 
наша ваконца” са значнымі цэнзурнымі скарачэннямі. 

Гэты падручнік адпавядаў патрабаванням дзіцячага ўзросту, рознабакова 
адлюстроўваў жыццё, вызначаўся паслядоўнасцю будовы, адзінствам стылю, 
маляўнічасцю мовы. 

У гэтай кнізе выявіліся каштоўныя асаблівасці маладога аўтара як дзіцячага 
пісьменніка: глыбокае пранікненне ў духоўны свет дзіцяці, увага да працоўнага 
чалавека, уменне складанае перадаць проста і зразумела, а простае і зразумелае – 
паэтычна і цікава. 

Асноўная педагагічная задача, якая ставілася аўтарам, - пашырыць жыццёвы 
кругагляд дзяцей, навучыць іх роднай мове, выхаваць іх у духу высокіх грамадзянскіх і 
эстэтычных ідэалаў, - вызначае як змест, так і будову чытанкі. Яна складаецца з сямі 
раздзелаў: першыя чатыры прысвечаны апісанню прыроды, у пятым даецца даволі 
шырокі малюнак жыцця беларускай вёскі, шосты ўключае вершы, сёмы – казкі.  

Матэрыялы кнігі разнастайныя і па форме: пейзажныя апісанні, у якіх звычайна 
няма дзеяння, апавяданні пра дзяцей, артыкулы агульнаадукацыйнага характару, 
алегарычныя апавяданні, вершы, байкі, казкі і задачкі, якія маюць на ўвазе развіццё 
самастойнага мыслення дзяцей. 

 Выданне кнігі Якуба Коласа садзейнічала актывізацыі барацьбы за родную мову і 
нацыянальны змест навучання. Абсалютная большасць матэрыялаў чытанкі Я. Коласа 
захоўвае адукацыйнае і выхаваўчае значэнне і сёння. 



… Вясна, вясна! Не для мяне ты! 

Не я, табою абагрэты, 

Прыход твой радасны спаткаю, -  

Цябе навек, вясна, хаваю. 

Назад не прыйдзе хваля тая, 

Што з быстрай рэчкай уплывае. 

Не раз яна, зрабіўшысь парам, 

На крыллях сонца дойдзе к хмарам 

Дый зноў дажджом на рэчку сыдзе –  

Ніхто з граніц сваіх не выйдзе, 

З законаў, жыццем напісаных, 

Або на дол спадзе ў туманах. 

Але хто нам яе пакажа? 

На дол вадой ці снегам ляжа? 

Не вернешся, як хваля тая, 

Ка мне, вясна ты маладая!..  

Ля помніка Якубу Коласу 

 

Ён з песняю непераможнай 

Край абышоў і ўсіх сяброў. 

Пасля няспынных падарожжаў 

Вярнуўся, стомлены, дамоў. 

 

Прысеў на валуне гранёным, 

Дзе на Маскву імкне шаша, 

Паслухаць музыкі Сымона, 

Гамонкі дзеда Талаша, 

 

Падыхаць водарам азёраў, 

Бароў наднёманскіх раўнін, 

Палюбавацца на свой горад, 

Што ўзняўся феніксам з руін. 

 

Спяшайцеся з паэтам стрэцца, 

Яго паслухаць, покуль зноў 

Ён падарожнічаць па свеце 

З сваёю песняй не пайшоў. 

                                     Максім Танк 

